
Երկարաժամկետ կայուն զարգացում ապահովելու համար Հայաստանի Հանրապետության առջև ծառացած են հիմնական ենթակառուցվածքների արդիականացման և զարգացման լայնածավալ խնդիրներ: Հաշվի առնելով դեպի ծով ուղիղ ելքի բացակայությունը՝ տրանսպորտային կապերի բարելավումը և տրանսպորտային ծախսերի նվազեցումը ՀՀ կառավարության առաջնահերթություններից են։ Երկրի ներսում տարածքների միջև տրանսպորտային կապը մեծացնելու, հարաբերական տրանսպորտային մեկուսացումից դուրս գալու և երկրի տարանցիկ ներուժն իրացնելու նպատակով ՀՀ կառավարությունը որոշել է իրականացնել Հյուսիս-հարավ ճանապարհային միջանցքի կառուցման ազգային լայնածավալ ծրագիրը։ Ռազմավարական կարևոր նշանակություն ունեցող այս ճանապարհի կառուցումը կապահովի Հայաստանի հարավային սահմանից դյուրին երթևեկը մինչև Վրաստանի սահման, ապա նաև՝ դեպի սևծովյան նավահանգիստներ, թույլ կտա իրականացնել եվրոպական չափանիշներին համապատասխանող բեռնափոխադրումներ և ուղևորափոխադրումներ, զարգացման լուրջ հնարավորություններ կընձեռի Հայաստանի հարավից հյուսիս ընկած բոլոր բնակավայրերին:
Հայաստանի Հանրապետության համար առաջնահերթություն համարվող Հյուսիս-հարավ ճանապարհային միջանցքի 4-րդ հերթի Սիսիան-Քաջարան շուրջ 60 կմ նոր ճանապարհահատվածի (ներառյալ Բարգուշատի թունելը) ներդրումային ծրագիրը  նախատեսվում է իրականացնել ըստ 3 ենթահատվածների՝
1. 27.12 կմ  երկարությամբ Հյուսիսային ենթահատված, կմ0+000 ÷ կմ27+125,
2. 8.65 կմ երկարությամբ Բարգուշատի թունելի ենթահատված, կմ27+125 ÷ կմ35+775,
3. 24.25 կմ երկարությամբ Հարավային ենթահատված, կմ35+775 ÷ կմ60+022 (այսուհետ՝ Ծրագիր):
Հայաստանի Հանրապետության և Ասիական զարգացման բանկի միջև «Դիմակայուն և ներառական տնտեսական միջանցքի բարելավման ծրագրի» համար վարկ տրամադրելու մասին համաձայնագրով համաֆինանսավորվող Ծրագրի նպատակը Հայաստանի Հանրապետությանն աջակցելն է՝ կառուցելու Սիսիան-Քաջարան ճանապարհի Հյուսիսային ենթահատվածը։
Համաձայնագրի շրջանակներում կառուցվելու է կլիմային և աղետներին դիմակայուն շուրջ 27,1 կմ երկարությամբ ասֆալտբետոնե պատվածքով ճանապարհ, որը հնարավորություն կտա կրճատել Սիսիան-Քաջարան ճանապարհային հատվածի երկարությունը,  ինչի արդյունքում կնվազի երթևեկության տևողությունը, կավելանա տրանսպորտային միջոցների առկա 50 կմ/ժ միջին արագությունը (որը կհասնի շուրջ 100 կմ/ժ), կբարձրացվի երթևեկության հարմարավետությունն ու անվտանգությունը։ 
Ճանապարհահատվածի կառուցման աշխատանքները ներառում են՝ 
· ասֆալտբետոնե պատվածքով 11.1մ լայնությամբ (այդ թվում՝ նաև ամրացված կողնակներ),  3 երթևեկելի գոտիներով (3,30 մ) ճանապարհի կառուցում,
· 3 թունելների, 16 կամուրջների, 83 հեղեղատների, 28 հենապատերի կառուցում,
· անվտանգ  երթևեկությունն ապահովող այլ աշխատանքների իրականացում: 
Նախատեսվում է աշխատանքներն իրականացնել կլիմայադիմացկուն շինարարության մեթոդների, կանաչ ճանապարհների սկզբունքների և շահագործման ու պահպանման լավագույն փորձի ներդրմամբ: 
Ճանապարհահատվածի կառուցումը կնպաստի ապրանքաշրջանառության մեծացմանը, տրանսպորտային ծախսերի կրճատմանը, տարանցիկ տրանսպորտի ներգրավմանը և տուրիզմի զարգացմանը: 
Հյուսիսային ենթահատվածը նախատեսվում է իրականացնել ԱԶԲ և ԵՆԲ համաֆինանսավորմամբ: Ծրագրի ֆինանսավորման համար հաշվարկված վարկային միջոցները կազմում են 236,0 մլն. եվրո: Ծրագիրը համաֆինանսավորվելու է նաև Հայաստանի Հանրապետության կողմից:
Համաձայնագրով նախատեսվում է, որ ՀՀ պետք է ապահովի, որ Ծրագիրն իրականացնող մարմինը ձեռնարկի բոլոր անհրաժեշտ գործողություններն  ապահովելու՝ 
· Ծրագրի պատշաճ և արդյունավետ իրականացումը՝ համաձայն լավագույն ինժեներական, ֆինանսական և գործարար փորձի, բոլոր կիրառելի օրենքների պահանջներին համահունչ և միջազգային ստանդարտներին, բնապահպանական, աշխատանքային, առողջապահական և անվտանգային նորմերին, վարկային համաձայնագրով սահմանված ԱԶԲ կիրառելի քաղաքականության պահանջներին համապատասխան: 
· Փոխկապակցված միջոցառումների իրականացումը՝ ներառյալ Սիսիան-Քաջարան ճանապարհի Հարավային հատվածը և Բարգուշատի թունելի ֆինանսավորումը:
· Հողերի ձեռքբերման և վերաբնակեցման պլանի հաստատումը, հողերի ձեռքբերման և վերաբնակեցման պլանի իրականացումը,
·  Վարկային համաձայնագրով նախատեսված Բնապահպանական և սոցիալական գործողությունների ծրագրի իրականացումը,
· Ծրագրի իրականացման համար անհրաժեշտ գնումների, ներառյալ Ծրագրի համար ապրանքների, աշխատանքների և ծառայությունների, ինչպես նաև խորհրդատվական ծառայությունների գնումների իրականացումը։   
· Ծրագրի իրականացման բոլոր բաղադրիչների համակարգումը, կառավարումը, մշտադիտարկումն ու գնահատումը:
· Ծրագրի ֆինանսական միջոցների հաշվառման իրականացումը և հաշիվների վարումը, որոնք կիրականացվեն միջազգայնորեն ընդունված հաշվապահական ստանդարտներին համապատասխան,
· Ծրագրի հաշիվները աուդիտի ենթարկելը՝ Բանկի կողմից ընդունելի անկախ աուդիտորի կողմից,
· Ծրագրի իրականացման առաջընթացի հաշվետվությունների ներկայացումը և Ծրագրի իրկանացման հետ կապված այլ գործառույթներ:
Ծրագիրը նախատեսվում է ավարտել մինչև 2033թ․ նոյեմբերը (շինարարության կանխատեսվող ավարտ՝ 2031թ․ նոյեմբեր, թերությունների համար պատասխանատվության ժամկետի ավարտ՝ 2033 թ․ նոյեմբեր)։ 

Կապը ՀՀ կառավարության ռազմավարական փաստաթղթերի հետ 
Ծրագրի իրականացումը բխում է ՀՀ կառավարության՝ 18.08.2021թ. «Հայաստանի Հանրապետության կառավարության 2021-2026 թվականների ծրագրի մասին» թիվ 1363-Ա որոշմամբ հաստատված Հավելվածի 3.2 «Ճանապարհաշինություն» բաժնով նախատեսված Սիսիան-Քաջարան 60 կմ երկարությամբ նոր ճանապարհահատվածի, այդ թվում՝ շուրջ 9 կմ երկարությամբ Բարգուշատի թունելի կառուցման, Քաջարան–Ագարակ շուրջ 32 կմ ճանապարհի վերակառուցման, Քաջարանի 7 կմ երկարությամբ թունելի կառուցման, Հյուսիս-հարավ ճանապարհային միջանցքի Արտաշատ-Սիսիան 175 կմ ճանապարհահատվածի նախագծման և փուլային իրականացման միջոցառումից (6.2):



ՀՀ տարածքային կառավարման և
ենթակառուցվածքների նախարարություն

